
Боныхъёд
Gismeteo-йы бёрёггёнёнтём гёсгё, 16 апрелы, республикёйы боны-

хъёд уыдзён асёст, ранёй-рётты уардзён. Уёлдёфы температурё – 25-26 
градусы хъарм. 

Боны дёргъ — 13,27 Хурыскаст — 05,17
Хурныгуылд — 18,44

Валютёйы аргъ Доллар — 93,64
Евро — 99,57 12 +

РЦИ-АЛАНИЙЫ СОЦИАЛОН-
ЭКОНОМИКОН УАВЁР

АИВАД
"Стыр гастрольтё" Ирыстоны

СПОРТИВОН ФИДИУЁГ
Футбол

 Ахуырад 

Дзёуджыхъёуы муниципалон скъолаты хистёр кълёс-
ты чызджыты ’хсён ёрвылазон ёркаст «Ирон дён ёз» 
уыд Хетёгкаты Къостайы номыл 13-ём скъолайы.

Бацёттё йё кодтой ёмё жюрийы уёнгтё сты Цёгат Ирыс-
тоны республикон ёхсёнадон змёлд «Иудзинад»-ы уёнг 
Туаты Алан, нё республикёйы Ахуырад ёмё наукёйы ми-
нистрады национ хайады сёргълёууёг Нёкуысаты Иринё, 
Дзёуджыхъёуы администрацийы ахуырады управленийы 
методикон центры методист Ёгъуызарты Иветё, фыссёг, 
«Иры Стыр Ныхас»-ы уёнг Тотраты Руслан, Цёгат Ирысто-
ны сгуыхт ахуыргёнёг, Гёджынон-Хабёты Риммё ёмё 
ёппётдунеон змёлд "Иры Стыр Ныхас"-ы ахуырад  ёмё 
ирон ёвзаг бахъахъхъёныны фарстаты комитеты разамонёг 
Бургалаты Заремё.
Ёгъдёутты ратёдзён нё фыдёлтём уыд сылгойма-

джы ёфсарм. Иугёр ёфсармы кары бацыд сылгоймаг, 
уёд ын йё алы уёнджы дёр уыдтой ёгъдау. Рёзгё чыз-
гён куырыхон хистёртё ёмбаргё хъёлёсёй амыдтой хи-
дарыны домёнтё: цёугёйё дё развёндагмё кёс, хъё-
рёй ма худ, ёгёр бирё дзурын ёнёуаг ми у, къёрцц 
ныхас ма кён, дё дзырд искёй ныхасмё ма ’ппар, гак-
куырисёй уынгты ма хъаз, цёугё-цёуын хёрын худинаг у, 
нёлгоймагён комкоммё йё цёстытём ма кёс ёмё афтё 
дарддёр.
Уёдё цымё абон та куыд ёххёстгонд цёуынц нё фыдёл-

ты рёсугъд ёгъдёуттё?
– Абон та 13-ём скъола йё дуёрттё уёрёх байгом кодта 

ёмё ёрбахуыдта нё Иры фидёны чызджыты, цёмёй сё 
тыхтё ёмё хъарутё, сё зонындзинёдтё бавзарой ирон 
ёгъдау, ирон культурё ёмё историйё, кафын ёмё зары-
нёй дёр. Бузныг ирон ёвзаджы ахуыргёнджытё ёмё ацы 
хъуыддагыл чидёриддёр бакуыста, уыдонён, – загъта Нё-
куысаты Иринё.
Конкурсы архайджытё сты хуыздёрты хуыздёртё, 

ахуыр ёмё ёндёр хъуыддёгты дёр фёзминаг чи у, ахём-
тё. Уыдонимё: Дзёуджыхъёуы 3-ём астёуккаг скъолайы 
ахуыргёнинаг Хуыбаты Ангелинё, 22-ём скъолайы ахуыр-
гёнинаг Бёззаты Элинё, 25-ём астёуккаг скъолайы ахуыр-
гёнинаг Кортиаты Миланё, 30-ём астёуккаг скъолайы 
ахуыргёнинаг Цыдаты Данё, 34-ём астёуккаг скъолайы 
ахуыргёнинаг Цхуырбаты Виктория, 43-ём астёуккаг 
скъолайы ахуыргёнинаг Дзёгъойты Элинё, 46-ём астёук-
каг скъолайы ахуыргёнинаг Гуыцмёзты Алинё, 13-ём ас-
тёуккаг скъолайы ахуыргёнинаг Гёмаонты Аидё, 45-ём гим-
назы  ахуыргёнинаг Уататы Алинё ёмё скъола-интернаты 
ахуыргёнинаг Баллаты Тамилё.
Конкурсы архайджытё равдыстой сё арёхстдзинад за-

рын ёмё кафынёй, ирон хёринёгтё кёнынёй, сё зонын-
дзинёдтё ирон ёвзагёй, сё мыггаджы истори ёмё афтё 
дарддёр. Хуыздёрты сбёрёг кодтой жюрийы уёнгтё.
Фыццаг бынат бацахста 30-ём астёуккаг скъолайы ахуыргё-

нинаг Цыдаты Дианё, дыккёгём бынат – 46-ём астёуккаг 
скъолайы ахуыргёнинаг Гуыцмёзты Алинё ёмё ёртыккаг 
бынат – 13-ём астёуккаг скъолайы ахуыргёнинаг Гёмаонты 
Аидё.
Мах дёр сё циныл цин кёнём ёмё нё зёрдё дарём, 

иннё чызджытё дёр сё кёй бафёзмдзысты ёмё Ирысто-
ны ахём хорз ёмё рёсугъд фёсивёд фылдёр кёй уыдзён, 
ууыл.

ГЁБУАТЫ Галинё

 Культурё 

Ирон театр архайы фестиваль
«Сыгъзёрин маскё»-йы

Уёрёсейы театралон фестиваль "Сыгъзёрин маскё"-йы 
профессионалон жюрийы эксперттё: драматург, УФ-йы куль-
турёйы сгуыхт архайёг Александр ПУДИН, театриртасджы-
тё ёмё театралон критиктё Мария РАЙКИНА ёмё Нинё 
МОНОВА уыдысты Дзёуджыхъёуы. Уыдон федтой фести-
валь "Сыгъзёрин маскё"-йы 30-ём юбилейы архайёг Ирон 
театры спектакль, Шекспиры "Къарол Лир".

Эксперттё йё ёвзардзысты 
цыппар номинацимё гёсгё: 
куыд стыр формёйы спектакль, 
режиссер Уалыты Гивийы 
куыст, нёлгоймаджы ёмё сыл-
гоймаджы хуыздёр рольтё 
(Ёлбегаты Алан ёмё Ёгка-
цаты Аминё).
Алы театр дёр хёссы фести-

вальмё йё хуыздёр спектакль, 
ёмё уый хъуамё уа фёстаг 
рёстёджы сценикон куыстытёй 
иу. Ахём уынаффёимё разы 
сты УФ-йы Театралон архайджы-
ты цёдисы сёрдар Владимир 
Машков ёмё УФ-йы Культу-
рёйы министрад дёр. Эксперт-
тён сё бон нёу рагагъоммё 
конкурсы архайёг спектаклы 
тыххёй сё хъуыдытё зёгъын, 
фёлё нё басусёг кодтой, ны-
рыккон театр куыд ёмё цёуыл 
хъуамё куса, уый.

"Театр у адёймаджы тыххёй 
ёмё адёмён! Хъуамё дзы 
бынат ма уа, театры хорз тра-
дициты ныхмё, йе знаггад ём-
баргёйё, чи кусы, ахёмтён. 
Регионалон театрёй ёнхъёл-
мё кёсём ахём спектакльтём, 
кёцытё адёмы ёфтауой хъуы-
дытыл, агайой сё, цымыдис кё-
ной театрдзауты, хёссой сын 
ёнцойдзинад. Фёнды нё фе-
нын курдиатджын актертё ёмё 
сё архайд сценёйы, уёдё ца-
вёр ног сценикон ахорёнтёй 
пайдагонд цёуы, уымё дёр 
кёсдзыстём",– загъта йё хъуы-
ды Александр Пудин.

Боны фыццаг ёмбис эксперт-
тён уыд сфёлдыстадон фем-
бёлдтытё театры артисттё 
ёмё режиссертимё, журна-
листтё ёмё студенттимё.
Ирон театры Чысыл залы 

Александр Пудин ныхас кодта, 
нырыккон драматургийы размё 
цавёр хёстё ёмё нысантё 
лёууы, национ театр хъуамё 
цавёр ахсджиаг фарстатём 

разила йе 'ргом, ууыл. Фёны-
сан кодта, куыд вазыгджын у 
алы нацийён дёр йё мадёлон 
ёвзаг хъахъхъёнын, театр та 
дзы, ёнёмёнгёй, пайда куыд 
кёна, уый. Дзуаппытё радта 
фембёлды архайджыты.
Мария Райкинаимё фем-

бёлд, тынг ёхсызгон уыд хис-
тёр фёлтёры актертё ёмё 
режиссертён. Мария дзырдта 
вахтанговонтё ёмё щукинонтё 
актерты раздёры фёлтёрты 
ёмё бёстёйы раззагдёр те-
атрты ‘хсён сфёлдыстадон ём-
гуыстады тыххёй, ёрымысыд, 
фёскулисёты цы цымыдисаг 
цаутё цыд, уыдон.
Нинё Монова у нё бёстёйы 

куклаты театрты куыст хуыздёр 
иртасджытёй иу. Уый фембёлд 
куклаты театр "Саби"-йы минё-
вёрттимё. Радзырдта сын сё 
куысты профессионалон сусёг-
дзинёдты тыххёй. Ёвдыста ви-
део ёрмёджытё.

"Сыгъзёрин маскё"-йы пре-
ми УФ-йы Театралон архай-
джыты цёдис расидт 1993 азы. 
Уёдёй нырмё ацы аивадон 
профессионалон проект архайы 
уёрёсейаг театры традицитё 
бахъахъхъёныныл, алы хуызы 
жанрты хуыздёр спектакльтё 
иртасыныл, ног театралон тен-
денцитё бёрёг кёныныл.

28 мартъийё фестивалы орг-
комитет исын райдыдта фидён 
азы "Сыгъзёрин маскё"-йы ар-
хайджытёй курдиёттё. Ныри-
дёгён сты сёдёйё фылдёр. 
Иу театрён йё бон у дыууё 
курдиаты бадёттын. Нё респуб-
ликёйы театрты нымёц ёмё 
сё ирд премьерётё хынц-
гёйё, мах дёр ёнхъёлмё 
кёсём ноджы фылдёр архай-
джытём ёмё национ театралон 
преми "Сыгъзёрин маскё"-йы 
уёлахиздзаутём!

МАМИАТЫ Лолитё

Сылгоймаг – 
фарнхёссёг

 Армукъа 

Куыст ссарынён
Республикё Цёгат Ирыстон-Аланийы уыд 
Куыстдёттыны ёппётуёрёсеон армукъа 
«Работа России. Время возможностей».

Куыстагурджытё ёмё 
куыстдётджытён у хорз ха-
бар, уый тыххёй ёмё ацы 
армукъайы фёрцы ссарён 
ис, зёрдёмё тынгдёр 
кусын цы къабазы цёуы, 
ахём. Куыстдёттёгён та 
– йёхицён кусёг ссарын 
ёмё йын радзурын, цавёр 
дёсныйады бынёттё йём 
ис, уыдоны тыххёй.
Армукъайы архайдтой 

Дзёуджыхъёуы 40 куыст-
дёттёджы, куысты бынёттё 
та уыдысты 1659. Уыд дзы 
ёнёниздзинад хъахъхъё-
нынад, ахуырад, социалон, 
арёзтад, лёггёдтё дёт-
тыны, административон-хё-
дзарадон куысты къабёз-
тё. Куыд фёбёрёг кодтой, 
афтёмёй кусджытё фыл-
дёр хъёуы ёнёниздзинад 
хъахъхъёнынады къабазы.
Цёгат Ирыстоны ар-

мукъа цыд Дзёуджыхъё-
уы Национ музейы, Цё-
гат Ирыстоны Размёцыды 
профессионалон цёттё-
дзинады центры, Ёрыдон 
ёмё Мёздёджы дёр.

– Абон мах бай-
гом кодтам Куыст-
дёттыны ёппётуёрёсе-
он армукъа. Ацы хъуыддаг 
у пайдайаг, ис дзы ссарён 
бирё алыхуызон куыстытё, 
ёрбацёуёг адёмён сё бон 
у ёркёсын, бафёрсын, цы-
мыдисагдёр сём цы фарс-
татё кёсынц, уыдонёй. 
Абон ёмё уымёй размё 
фёсивёдён цы профори-
ентацион экскурситё арёзт 
ёрцыдысты, уыдон сын 
ёххуыс сты, цы дёсныйад 
сё фёнды равзарын, уый 
сбёлвырд кёнынён, – загъ-

та Цёгат Ирыстон-Аланийы 
Адёмён куыстдёттыны ко-
митеты сёрдар Цъёхилты 
Чермен.
Армукъайён йё сёйраг 

нысан у, куыст чи агуры ёр-
мёст, уыцы адёмён цыбыр 
рёстёгмё баххуыс кёнын 
нё, фёлё ма сын сё фи-
дёны хуыздёр фёндёгтё 
бацамонын дёр.

Ёрбацыд ём алы кары 
адём, студенттё ёмё хис-
тёртё дёр. Фёсивё-
дён пайда сты ахём ар-
мукъатё, ныридёгён 
дзы бирётё равзёрстой 
зёрдёмёдзёугёдёр куыс-
ты бынёттё, бёлвырд чи 
нёма зоны цы къабазы йё 
фёнды кусын, уыдон дёр 
сёхицён снысан кёндзыс-
ты фидёны куысты бынат.

– Ёз ардём ёрбацыд-
тён куыст ссарынмё, 
ахуыры фёстё мын вёй-

йы рёстёг. Тынг бирё 
алыхуызон дёсныйёдтё 
дзы федтон. Институты 
нын куы загътой, ахём ар-
мукъа кёй уыдзён, уёд 
ме ‘мбёлттимё сцымы-
дис стём, куы ёрбацы-
дыстём, уёд фёдис код-
там, цёй бирё адём дзы 
ис, зёгъгё. Хёххон маши-
нёты инженеры дёсны-
йадыл ахуыр кёнын ёмё 
мё зёрдё дарын, абон кёй 
ссардзынён ам куыст мё-
хицён, – загъта Цёгат Кав-
казы хёххон-металлургон 

институты студент Козаты 
Алан.
Ахём армукъа цёуы дыу-

уё къёпхёнёй, ныр уыд 
регионалон, дыккаг феде-
ралон къёпхён та уыдзён 
фёстёдёр.
Кёронбёттёны уыд цёлх-

ёмбырд адёмы куыстдёт-
тыны фарстаты фёдыл.
Армукъа бабёрёг код-

та РЦИ-Аланийы Хицауады 
Сёрдар Дзанайты Барис.

ЦЁГЁРАТЫ Эльмирё

 Турнир 

Курчатоваг ахуырадон форумы бындурыл Дзёу-
джыхъёуы ацыд РЦИ-Аланийы Сёргълёууёджы Ку-
бок райсыныл турнир ёртё наукёйё: математикё, ин-
форматикё ёмё физикёйё. Архайдтой дзы нё рес-
публикёйы районты скъолаты дёс командёйы.
Турниры сёйраг ны-

сан у, Цёгат Ирыстоны 
ахуырдзау фёсивёдёй 
бёлвырд наукёты архайын 
кёй фёнды, математикё, 
информатикё ёмё фи-
зикё сёхимё кёй ёлва-
сынц, уыцы сывёллётты 
иртасён ёмё сфёлдыста-
дон рёзтён ахъаззаджы 
мадзёлттё аразын. Уымёй 
уёлдай, конкурсы фёрцы 
сбёрёг уыдзысты, канд 
Цёгат Кавказы нё, фёлё 
ёппёт бёстёйы техноло-
гон рёзтён дёр ахъаз чи 
фёуыдзён, уыцы курдиат-
джын специалисттё.
Знон Дзёуджыхъёуы, 

центр «Вершина»-йы тур-
ниры регионалон фыццаг 
фёлтёры уёлахиздзаутё 
хорзёхджын ёрцыдысты 
нё республикёйы Сёргъ-
лёууёджы Кубок ёмё ёх-
цайы премитёй.
Бёрёгбоны архайдтой 

Сергей Меняйло, РЦИ-
Аланийы ахуырад ёмё на-
укёйы министр Алыбегты 
Эллё, Цёгат Ирыстоны 
уёлдёр скъолаты ректор-
тё ёмё ахуырдзаутё.
Алыбегты Эллё ра-

дзырдта турниры нысанты 
тыххёй, загъта, скъола-
дзаутё бёрнонёй кёй 
акастысты конкурсы хёс-
тём, ёмё нё республи-
кёйы сывёллёттё кёй ёр-
бангом сты сё иумёйаг 
хъуыддагмё.

Сергей Меняйло дёр ар-
фётё ракодта конкурсы 
архайджытён ёмё загъта, 
нё бёстёйы кёй нё фаг 
кёны специалисттё ёмё 
сё агурынён, цёттё кё-
нынён алы фадёттё дёр 
арёзт кёй цёудзысты.

– Ацы турнир фыц-
цаг у, ёмё фыццаг хатт 
алцы зёрдёйы фёндон 

нё рауайы, фёлё мё 
ныфс ис, дарддёр хуыз-
дёргёнгё кёй цёудзён, 
уымёй. Бацархайын хъё-
уы, цёмёй ацы конкурс 
канд республиконёй ма 

баззайа, фёлё йё райрё-
зын кёнын хъёуы, цёмёй 
дзы архайой нё бёстёйы 
иннё регионты сывёллёт-
тё дёр. Уый тыххёй та 
нын хорз бастдзинёдтё ис 
МГУ, МГИМО ёмё Баума-
ны номыл институттимё. 
Уыдоны фёзтыл архайы-
нён уын мах араздзыстём 
ёппёт фадёттё дёр, канд 

математикё, физикё ёмё 
информатикё нё, фёлё 
иннё наукёты бёрзёнд-
тём схизыны хъуыддёг-
ты дёр. Ирыстоны ёппёт 
скъолаты дёр фёзындыс-

ты Курчатоваг ёмё «Рёзты 
тёлм»-ы, кълёстё. Зонём 
ёй, кёй дзы нё фаг кёны 
специалисттё, фёлё нё 
республикёйы Ахуыра-
ды министрад бацархайд-
та, цёмёй уыцы кълёсты 
уемё кусой институттё 
ёмё университетты аху-
ыргёнджытё, профессор-
тё. Рауагъдонмё куы нё 

уа технологон зонындзи-
нёдтё, уёд йё дарддёры 
ахуыры фёндагыл цёлх-
дуртё ёвзёрдзён. Ёмё 
уё алчидёр ацы уавёр йё 
зёрдыл дарёд. Алы фа-

дёттё ёмё уын гёнёнтё 
дёр ис уё ахуырадон рёз-
тён, ёмё ахуыр кёнут, ар-
хайут, ныфсджынёй цёут 
уё равзёрст дёсныйёд-
тём, ёмё уё къухы алцы-
дёр бафтдзён, – загъта 
Сергей Меняйло.

САУТЁТЫ Тамилё

Бёлвырд наукётём – фёндаг

Республикё Цёгат Ирыстон-Аланийы 
социалон-экономикон уавёр 2023 азы январь-декабры

2023 азы 2022 азы, проценттёй 
нымайгёйё

Уёрёсейы Федерацийы 
бёрёггёнёнтё:

2022 азы, проценттёй нымайгёйё 

Промышленнон куыстады индекс X 109.3 103,5

"Арёзтад"-ы архайды хуызты ёххёстгонд 
куыстыты гуырахст,  милуангай сомтё

25045.9 96.0 107.9

Инвестицитё бындурон капиталмё, милуангай 
сомтё

434992.2 92.5 109.8

Хъёууонхёдзарадон продукци, милуангай сомтё 46007.5 106.1 99.7

Автомобилон транспорты уёзты зилдух, мингай 
тоннё-километртё

13839.8 124.0 122.1

Розницёйы базарады зилдух, милуангай сомтё 167264.3 107.1 106.4

Ёхцайы ёцёг ёфтиёгтё X 107.5 105.42)

Фёллойы ёцёг мызд X 106.1 107.82)

Рёстёджы кёронмё официалон уагёй хыгъд ёр-
цёуёг ёгуыст адёмы нымёц, адёймёгтё

2487 82.5 75.93)

Товартё ёмё лёггёдты фёлхасадон ёргъты индекс X 105.8 105.9

1) Архайды хуызтё "Къахгё ёрдзон хёзнаты амалкёнынад", "Хомагкусёг куыстадтё", "Электрон тыхёй, газ ёмё донытёфёй ифтонгад; уёлдёф  кондиционерёй рауагъд", 
"Донёй ифтонгад, дон иуварс уадзын, ёппарёццёгтё ёмбырд кёнынён ёмё сё бафснайынён фадётты арёзтад, чъизидзинёдтё иуварс кёныны фёдыл архайд"-мё гёсгё. 

2) Бёлвырдгонд бёрёггёнёнтё. 3) Ёргътём гёсгё 4) "Роструд"-ы бёрёггёнёнтём гёсгё.

Фёлхасадон 
базарад

2023 азы розницёйы базарады зилдухы 
бёрц рауад 167264,3 милуан сомы, ома, 
ёндёразимё абаргёйё, абаргё ёргътёй 
нымайгёйё, 7,1% фылдёр.

2023 азы базарадон кусёндётты ёмё 
индивидуалон амалиуёггёнджыты розни-
цёйы базарады бёрц рауад 125470, 5 ми-
луан сомы, ома, ёндёразимё абаргёйё, 
6,7% фылдёр. Базарадон кусёндётты 
ёмё индивидуалон амалиуёггёнджыты 
хай розницёйы базарады зилдухы рауад 
75,0% (2022 азы – 75,3%).
Розницёйы базартё ёмё армукъаты        

ауёйчындёуыд 41793,9 милуан сомы аргъ 
товартё, ома, ёндёразимё абаргёйё, 
8,1% фылдёр. 

2023 азы розницёйы базарады зилдухы 
структурёйы хойраджы бёрц, нозт ёмё 
тамакотё нымайгёйё, рауад 50,2%, про-
мышленнон товарты бёрц та – 49,8 % (2022 
азы та - 50,7% ёмё 49,3%).

2023 азы адёмён ауёй кодтой 84031,2 
милуан сомы аргъ хойраг (нозт ёмё тама-
котё нымайгёйё), стёй 83233,2 милуан 
сомы аргъ промышленнон товартё. Това-
рон бёрцёй нымайгёйё, ёндёразимё 
абаргёйё, уый у 105,8 % ёмё 108,4%.

2023 азы ауёй кодтой 2135,2 милуан 
сомы аргъ карз нозт ёмё бёгёны, ома, 
ёндёразимё абаргёйё, абаргё ёргътёй 
нымайгёйё, 8,3% фылдёр. Ёндёраз куыд 
уыд, афтё фарон дёр карз нозты хайон 
бёрц розницёйы базары зилдухы рауад 
1,3%.

2023 азы декабры кёрон розницёйы ба-
зарады кусёндётты уыд 45 боны дёргъы 
уёй кёнынён фаг 5721,2 милуан сомы 
аргъ товартё.  

2023 азы ёхсёнадон хёлцы зилдухы 
бёрц рауад 7445,5 милуан сомы, ома, ён-
дёразимё абаргёйё, абаргё ёргътёй 
нымайгёйё, 111,7%.

Арёзтад

2023 азы республикёйы ис-
бонады ёппёт хуызты куыст-
уёттё ёмё кусёндёттё эко-
номикё ёмё социалон къаба-
зы райрёзтён бындурон капи-
талмё спайда кодтой 43499,2 
милуан сомы бёрц инвести-
цитёй (архайёг ёргътёй ны-
майгёйё), ома, 2022 азимё 
абаргёйё, абаргё ёргътёй 
нымайгёйё, 7,5% къаддёр. 

2023 азы экономикон архай-
ды хуыз «Арёзтад»-мё гёсгё 
ёххёстгонд куыстыты бёрц 
рауад 25045,9 милуан сомы, 
ома, ёндёразимё абаргёйё, 
абаргё ёргътёй нымайгёйё, 
96,0%.

2023 азы сарёзтёуыд 481,5 
мин квадратон метры иумёйаг 
фёзуаты (дыргъдон цёхёра-
дёттё дарынён зёххы хёйт-
тыл арёзт хёдзёрттё дёр 
нымайгёйё) 5409 фатеры, 
ома, ёндёразимё абаргёйё, 
140,9%.
Хицён адёймёгтё кёй са-

рёзтой, уыцы хёдзёртты хай 
ёппёт цёрёнуётты бёрцёй 
рауад 44,5% иумёйаг фёзуа-
тёй (214,3 мин квадратон мет-

ры, ома, 2022 азимё абар-
гёйё, 2,1% фылдёр). 
Фарон кусын райдыдтой, 

0,15 мин бынаты кём ис, стур-
восён ахём скъёттё; 7 мин 
бынаты кём ис, ахём маргъ-
дарён скъёт; 0,2 мин гектары 
зёхх донхорыггёнён систе-
мё; уыцы иу рёстёг, 8 мин 
тоннёйы хор дарён кём ис, 
ахём ёфснайён бынёттё; 
уыцы иу рёстёг 50 мин тон-
нёйы дыргътё дарён кём 
ис, ахём ёфснайён бынат; 
18,58 мин квадратон метры 
кёй фёзуат у, ахём базара-
дон кусёндёттё; сахатмё 200 
бёлццонён бацёуён кёдём 
ис ахём аэровагзал, рог хёд-
тулгётён техникон лёггадкё-
нынады 8 станцёйы; фёндагон 
лёггадкёнынады 1 комплекс; 
2 хёдтулгёхсён бынаты; 2 
аратгёвгёнён станцёйы; 53,1 
километры дёргъён радиоре-
лейон линитё; 1 антеннон-мач-
тон объект; 6,08 мин квадратон 
метры кёй фёзуат у, ахём 
иумёйаг-товарон скълёдтё; 
20,71 километры дёргъён газ-
уадзён хызтё (адонёй 19,15 

километры – хъёуты); суткёмё 
0,9 мин кубометры кёй хъомыс 
у, ахём сыгъдёггёнён объект-
тё.
Уымёй уёлдай, республи-

кёйы сарёзтёуыд, 280 бынаты 
кём ис, ахём рёвдауёндёт-
тё; 1250 бынаты кём ис, ахём 
ахуыргёнёндёттё (адонёй 
700 бынаты – хъёуты); радмё 
110 адёймагён бацёуён кё-
дём ис, ахём амбулаторон-по-
ликлиникон кусёндёттё; 2092 
квадратон метры кёй фёзуат 
у, ахём медицинон центр; 1 
музей ёмё 604 бынаты кём 
ис, клубы хуызён арёзт куль-
турёйы ахём кусёндон; 2216 
квадратон метры кёй фёзуат 
у, ахём базарадон-ирхёфсён 
центртё; 997 квадратон метры 
кёй фёзуат у, ахём базара-
дон-офисон центр; 1456 квад-
ратон метры кёй фёзуат у, 
кёнгё ихимё ахём спортивон 
объект; 3 физкультурон-дзё-
бёхгёнён комплексы; 1815 
квадратон метры кёй фёзуат 
у, ахём дёлвёзон-спортивон 
объекттё; 1 кувёндон.

Транспорт
Уёзтё ёмё бёлццётты ласын 

2023 азы экономикон архайды ёппёт 
хуызты кусёндётты автомобилон транс-
порт аласта 290,9 мин тоннёйы уёзтё, 
ома, ёндёразимё абаргёйё, 4,0 % 
къаддёр. Уыцы рёстёгмё уёзты зилдух      
24,0 % фёфылдёр. 

2023 азы куыстуётты ёмё физикон  
иуёгты автомобилон транспорт аласта 
25,8 милуан бёлццоны, ома, ёндёрази-
мё абаргёйё, 5,4 % къаддёр, амынд  
рёстёгмё бёлццётты зилдухы бёрц 0,6 % 
фёфылдёр.

Ёргътё
Ёндёразы декабримё абаргёйё, 2023 

азы декабры республикёйы фёлхасадон 
базары ёргътыл бафтыд 7,1% (Уёрёсейы 
– 7,4%), уыимё, хойраджы товарты ёргъ-
тыл – 9,6% (Уёрёсейы – 8,2%), промыш-
леннон товарты ёргътыл – 5,4% (Уёрё-
сейы – 6,0%), лёггёдты ёргътыл – 5,0% 
(Уёрёсейы – 8,3%).
Промышленнон товаруадзджыты ёргъты 

индекс рауад 110 %, уыимё, пайдайаг къа-
хинёгты амалкёнынады 110,1%, хомагку-
сёг куыстуётты – 109,1%, электрон тыхёй, 
газ ёмё доны тёфёй ёфсисады, уёлдёф 
сыгъдёгкёнынады – 111,4%.
Хъёууонхёдзарадон продукциуадз-

джыты ёргъты индекс рауад 114,6%, уы-
имё, зайёгойты продукци фёзынаргъ  

15,5%, фосдарынады продукци та – 1,9%.
Инвестицион нысаниуёджы продукцийы 

(хёрдзтё, лёггёдтё) ёргъты иумёйаг ин-
декс рауад 111%, уыимё, арёзтадон про-
дукциуадзджыты ёргъты индекс – 109,6%, 
машинётё ёмё инвестицион нысаниуё-
джы ифтонггёрзтё ёлхёныны ёргъты ин-
декс – 114,7%, инвестицион нысаниуёджы 
ёндёр продукцийы (хёрдзтё, лёггёдтё) 
ёргъты индекс та – 104,9%.  

2023 азы декабры кёрон цёрынён хъёу-
гё хойраджы продуктты ёппётёй къад-
дёр бёрцы аргъ, мёймё нымайгёйё, ра-
уад 5443,81 сомы, ёмё йыл, ноябры кё-
ронимё абаргёйё, бафтыд 1,2%, афёдзы 
райдайёнёй фёстёмё та – 6,9%.

Фёллойы базар
2023 азы республикёйы ёппёт куыстуёттё ёмё кусёндётты фёллойгёнджыты 

нымёц рауад 115,8 мин адёймаджы, ома, ёндёразимё абаргёйё, 1,0 % фылдёр.
РЦИ-Аланийы Адёмён куыстдёттёг комитеты бёрёггёнёнтём гёсгё, 2023 азы 

декабры кёрон ёгуыст адёмы номхыгъдтём хаст уыд 2,6 мин адёймаджы. Ёгуыст 
адёймаджы официалон уагёвёрд уыд 2,5 мин адёймагмё (уый у, ёндёразимё 
абаргёйё, 1,2 хатты къаддёр).

2023 азы декабры кёрон ёххуысисёг ёгуыст адёмы нымёц уыд 1,5 мин адёйма-
джы, ома, ёндёразимё абаргёйё, 24,7 % къаддёр.

2023 азы декабры кёрон куыстуёттё ёмё кусёндётты нё фаг кодтой 1571 кусё-
джы, ёндёразы уыцы афон та – 1073 кусёджы.

Хъёууон хёдзарад
Фарон ёппёт хъёууонхёдзарадон куыстуёт-

тё (хъёууонхёдзарадон, зёхкусён (фермерон) 
ёмё хицён адёймёгты хёдзарёдтё) рауагътой 
46007,5 милуан сомы бёрц хъёууонхёдзарадон 
продукци, ёндёразимё абаргёйё, уый у, раг-
агъоммёйы бёрёггёнёнтём гёсгё, абаргё ёргъ-
тёй нымайгёйё, 6,1 % фылдёр.
Зайёгойты куыстад. 

Фарон ёппёт хуызты хё-
дзарёдтё, ёмткёй райс-
гёйё, ёрёмбырд кодтой 
(кёронмё бакуысты фё-
стё) 857,0 мин тоннёйы 
хор, ома, ёндёразимё 
абаргёйё, 8,7 % фылдёр, 
картоф скъахтой 42,5 мин 
тоннёйы (ома, ёндёра-
зимё абаргёйё, 22,6 % 
къаддёр), гом ёмё ёхгёд 
мёрёй ёрёмбырд кодтой 
27,0 мин тоннёйы халсар-
тё (4,2 % фылдёр). Хоры 
ёмё кёрддзёмджын куль-
турты фылдёр хай (62,0 %) 
ёрзад хъёууонхёдзара-
дон куыстуётты, халсартё 
ёмё картоф та – адёмы 
хёдзарёдты (69,0 % ёмё 
70,5 %).

Фосдарынад. Ранымад-
мё гёсгё, 2023 азы декаб-
ры кёрон ёппёт хуызты 
хёдзарёдты уыд стурвосы 
101,3 мин сёры (ома, 2022 
азимё абаргёйё, 1,2 % 
фылдёр), адонёй хъуццы-
тё уыдысты 42,7 мин сёры 
(2,0 % фылдёр), хуыты        
нымёц – 14,5 мин сёры 
(38,0 % къаддёр), фыстё 
ёмё сёгътё – 125,4 мин 
сёры (1,0 % фылдёр), 
мёргътё – 957,8 мин сёры 
(0,8 % фылдёр).
Стурвосы 72,6 %, хуыты 

100 %, фыстё ёмё сёгъ-
ты 29,9 % уыдысты хицён 
адёймёгты хёдзарёдты 
(2022 азы декабры кёрон 
та амынд нымёцтё уы-
дысты ахёмтё: 72,7 %, 
100% ёмё 29,6 %).

2023 азы декабры кёрон, 
2022 азы уыцы рёстёгимё 
абаргёйё, хъёууонхёдза-
радон кусёндётты стурво-
сы нымёц –19,8 %, уыимё, 
хъуццыты нымёц – 11,9 %, 
мёргъты нымёц – 35,8 %, 
фыстё ёмё сёгъты ны-
мёц та 2,5 % фёкъаддёр.
Ранымадмё гёсгё, 2023 

азы ёппёт хуызты хёдза-
рёдтё ёргёвдынён ра-
уагътой 57,2 мин тоннёйы 
фос ёмё мёргътё (удё-
гас уёзёй нымайгёйё), 
240,2 мин тоннёйы ёхсыр 
ёмё 76,7 милуан айчы.

2023 аза декабры кёрон, 
ёндёразы уыцы рёстёги-
мё абаргёйё, хъёууон-
хёдзарадон кусёндёттё 
фос ёмё мёргътё ёргёв-
дынён (удёгас уёзёй ны-
майгёйё) рауагътой 14,7 %, 
ёхсыр – 22,9 %, ёйчытё та 
– 7,1 % къаддёр.
Фарон ёппёт хъёууон-

хёдзарадон куыстуёттё иу 
хъугёй ёрдыгътой 5305 ки-
лограммы ёхсыр (ёндёраз 
та – 5499 килограммы).

Хъёууонхёдзарадон 
продукцийы базарад. 
2023 азы, ёндёразимё 
абаргёйё, хъёууонхёдза-
радон куыстуёттё хор, фос 
ёмё мёргътё (удёгас уё-

зёй нымайгёйё), ёхсыр 
ёмё ёхсырёй конд хойраг 
ауёй кодтой къаддёр, ёй-
чытё та – фылдёр.

Демографи 

Ивгъуыд аз республикёйы 
цёрджыты нымёц 1952 
адёймаджы фёкъаддёр. 
Амынд рёстёг райгуырд 
7187 сывёллоны, ома, ён-
дёразимё абаргёйё, 3,8 
% къаддёр. Амёлджыты 
нымёц рауад 6767 адёйма-
джы (ома, 14,2 % къаддёр).
Республикёйы цёрджы-

тыл ёрдзон уагёй бафтыд 
420 адёймаджы (ёндёраз 

та сё фёхъуыд 415 адёй-
маджы). Амёлёг адёмёй 
26 сывёллоны (0,4 %) 
афёдз дёр нё фёцардыс-
ты. 2023 азы, ёндёрази-
мё абаргёйё, сывёллёт-
ты мёлынады коэффициент  
7,7 % фёкъаддёр (1000 
ноггуырдёй рёстёмбис 
нымадёй 3,6 сывёллоны 
афёдз дёр нё фёцардыс-
ты).

Фарон республикёйы са-
рёзтёуыд 2575 къайады, 
хёлд та ёрцыд 4494 къа-
йады. Ёндёразимё абар-
гёйё, арёзт къайёдты 
нымёц 8,8 % фёкъаддёр, 
хёлд къайёдты нымёц та 
15,2 % фёфылдёр.

2023 азы республикёйы 
цёрджытёй миграцион уа-
гёй фёхъуыд 2372 адёй-
маджы, ёндёраз та – 4464 
адёймаджы. Адём Уёрё-
сейы Федерацийы ёндёр 
регионтём ёмё фёсарёй-
наг бёстётём царынмё 
кёй цёуынц, миграцион 
фёхъуыд уымёй аразгё у.
РЦИ-Аланийы Мидхъуыд-

дёгты министрады мигра-
цийы фарстаты управле-
нийы бёрёггёнёнтём 
гёсгё, 2024 азы 1 январы 
нё республикёйы террито-
рийыл регистрацигонд уыд  
54 лыгъд ёмё цёрён бы-
нёттёй ёнёбары раивёг 
адёймаджы (2023 азы 1 
январы  сё нымёц уыд 62 
адёймаджы). Уыдонёй ёп-
пётёй фылдёр – 43 адёй-
маджы (79,6 %) – ёрбацы-
дысты Гуырдзыстонёй.

Адёмы царды ёмвёзад 
ёмё се ’фтиёгтё

2023 азы, ёндёразимё 
абаргёйё, адёмы ёхцайы 
ёцёг ёфтиёгтё (фёлха-
садон ёргъты рёзт нымай-
гёйё, ёнёмёнг фидинаг 
фиддонтё аппарыны фёс-
тё) рауадысты 107,5 %.
Фарон мёймё иу адёй-

магмё хауёг ёхцайы 
ёфтиёгты бёрц рауад 
33353,0 сомы.

2023 азы адёмы ёхцайы 
хуымётёджы ёфтиёгты 
бёрц рауад 272461,4 ми-
луан сомы, ома, ёндёра-

зимё абаргёйё, 12,8 % 
фылдёр, адёмы ёхцайы 
хёрдзты бёрц та уыд  
246893,6 милуан сомы, 
ома, ёндёразимё абар-
гёйё, 12,3 % фылдёр. 
Ёхцайы ёфтиёгтё рауа-
дысты хёрдзтёй 25567,8 
милуан сомы фылдёр.

2023 азы адём ёх-
цайы ёфтиёгты иумёй-
аг бёрцёй товартё ёмё 
лёггёдтё ёлхёныныл 
бахардз кодтой 81,2 %, 
ёнёмёнг фидинаг фид-

донтыл – 9,0 %, бындурон ис-
бон ёлхёныныл та – 3,0 %.
Фарон республикёйы 

ёппёт куыстуёттё ёмё 
кусёндётты нымад рёст-
ёмбис мызды (материа-
лон ёххуыс ёмё социалон 
фиддонтё нё нымайгёйё) 
бёрц, ёндёразимё абар-
гёйё, рауад 12,3 % фыл-
дёр.
Фёлхасадон ёргъты рёзт 

нымайгёйё, 2023 азы, 
ёндёразимё абаргёйё, 
ёцёг мызды бёрц рауад 
106,1 %.

Промышленнон куыстад
2023 азы пайдайаг къа-

хинёгтё амал кёныны ёп-
пёт кусёндётты хи уагъд 
ёвгёд товарты, стёй хи 
хъарутёй ёххёстгонд куыс-
тытё ёмё лёггёдты бёрц 
рауад 1842,3 милуан сомы 
(архайёг ёргътёй ны-
майгёйё), ома, 2022 ази-
мё абаргёйё, 2,4 хатты 
фылдёр, хомаджы куыста-
ды – 33707,2 милуан сомы 
(127,5%), электрон тыхёй, 
газ ёмё доны тёфёй ёф-
садёг, уёлдёф сыгъдёг 
кёныны куыстадты – 18392,2 
милуан сомы (117,8%), до-
нёй ифтонгады, дон иуварс 
уадзыны, ёппарёццёгтё 
ёмбырд кёныны ёмё сё 
ёфснайыны кусёндётты, 
чъизидзинёдтё иуварс кё-
ныны архайды – 2789,6 ми-
луан сомы (123,1%).

2023 азы, 2022 азимё 
абаргёйё, ёппёт ку-
сёндётты промышлен-
нон куыстады индекс ра-
уад 109,3%.
Доломиты, чъырдур ёмё 

ёнёрзёт арёзтадон ёр-
мёджыты рауагъд кёй 
фёфылдёр, уый фёрцы 
пайдайаг къахинёгты амал-
кёнынады индекс рауад 
103,2%.
Ёндёразимё абаргёйё, 

фарон къалбас 24,6%, дзи-
дзайё конд хойраг 1,0%, 
ёхсыр 7,6%, туаг ёхсырёй 
конд хойраг 14,8%, сёл-
дёджытё 88,0%, дзултё 
ёмё гуылтё 4,7%, адджи-
нёгтё 4,6%, водкё 0,8%, 
бёгёны 24,0%, суёрт-
тё 29,3%, уёнгроггёнён 

нозт 9,1%, хуыссёнгёрз-
тё 35,5%, сёрмагонд уё-
лёдарёс 1,5%, хъёбёр 
гёххёттёй конд асыччытё 
ёмё къоппытё 8,2%, гёх-
хёттёй кёнё хъёбёр гёх-
хёттёй конд ярлыктё ёмё 
этикеткётё 14,3 хатты, по-

лимерон пленкётё 5,1%, 
авджын бёрцуёттё 13,3%, 
керамикон агуыридур 7,9%, 
товарон бетон 0,8%, ёндёр 
ёрдёгуадзён прибортё та 
25,3% фылдёр кёй рауагъ-
дёуыд, уый фёрцы хомаг-
кусёг куыстады индекс ра-
уад 118,2%.
Маргъы дзидза рауагъдё-

уыд 22,4%, цыхтытё – 0,6%, 
спъирт – 25,9%, сырсыраг 
ёмё шампайнаг сён – 2,2 
хатты, рудзынгёмбёр-
зёнтё – 9,6 хатты, блоктё 
ёмё ёндёр ёмбырдгё-

нён арёзтадон ёрмёджы-
тё – 22,9%, асфальт-бетон 
– 17,8%, стъолтё – 2 хатты, 
бандёттё та – 22,9% къад-
дёр. 
Электрон тыхёй, газ 

ёмё доны тёфёй ёф-
сисад, уёлдёф сыгъдёг 

кёнын. 2023 азы, 2022 
азимё абаргёйё, куыста-
ды индекс рауад 107,8%. 
Электрон тых рауагъдёуыд 
9,1% фылдёр, хъармы тых 
та – 6,8% къаддёр. 
Донёй ифтонгад, дон 

иуварс уадзын, ёппа-
рёццёгтё ёмбырд кё-
нын ёмё сё ёфснайын, 
чъизидзинёдтё иуварс 
кёныны фёдыл архайд. 
2023 азы, ёндёразимё 
абаргёйё, куыстады индекс 
рауад 94,4%. 

Цёгат Кавказстаты Республикё Цёгат Ирыстон-Аланийы управлени

 Ёнёниздзинады къуым  

Уалдзёг – хъёнтё бёрёггёнёг
Иутён уалдзёг хуры рёвдауёг тынтё ёмё хорз зёрдёйы уаджы рёс-

тёг у. Иннётём та ацы азы афон ёрмёст сё рагон низтё нё раздёхынц, 
фёлё ма сём фёзынынц, раздёр кёй нё зыдтой, ахём рыстытё дёр. 
Уёдё цёмёй хъёрзынц адём уалдзёджы, ёмё уыцы низты ныхмё куыд 
фёлёууын хъёуы?
ХУЫЛФЫДЗАУМЁТТЫ НИЗТЁ
Кёд уын искёд диагноз «гастрит» 

ёмё «ахсёны хъёдгом» ёвёрд ёр-
цыд, уёд уыцы низтё ёнёмёнг уал-
дзёджы сёхи базонын кёндзысты. 
Гастроэнтерологтё куыд зёгъынц, аф-
тёмёй ахоссаг у, ахсён ёмё тъёнг-
ты куыст кёй фёвзёрдёр вёййы 
афё-дзы афонты ‘хсён, уый. Иннё 
ахоссаг – ахсёны туагад кёй фендёр-
хуызон вёййы, ёмё уый фёстиуёгён 
ахсёны сётджын цъар сног кёнынмё 
витаминтё В ёмё С кёй нё фёфаг 
кёны, уый.
Цы кёнын хъёуы? Феххуыс уыдзён 

диетё. Фыццаджыдёр, зианхёссёг 
продукттё ма хёр: сойджын, сурвых, 
цывзджын, газ кём ис, ахём нуази-
нёгтё, тагъд-тагъдёй кёй ацёттё 
кёнынц, ахём хёринаг. Дыккаджы, 
хёр рёстёгмё гёсгё. Хуыздёр уы-
дзён – алы бон дёр уыцы-иу рёстёг. 
Ёртыккаджы та, кёд спорты хуызёй 
архайыс, уёд дё уаргъёвёрд фё-
къаддёр кён. Цас ёмбёлы, уый бёрц 
фынёй кён, дё боны фётк ма хал. 
Дёхи ма фёллайын кён.
СЫЛГОЙМЁГТЫ НИЗТЁ
Фыццаг бынат ахсы цистит, фёлё 

сёхи базонын кёнынц сылгоймёгты 
иннё низтё дёр. Сё аххосаг – уазал. 

Уалдзыгон хурыл ёууёнк нёй. Афтё 
фёкёсы, хур йё тыхы бацыд ёмё 
хъарм кёны, фёлё аууоны нырма уа-
зал вёййы, дымгё фёкёны.
Цы кёнын хъёуы? Хи харм дарын, 

боныхъёдмё кёсгёйё. Ма рох кён, 

ёхсёвы ёмё боны температурёйы 
‘хсён хатгай 5 кёнё та 10 градусы 
кёй вёййы, уый.
Буар сыгъдёг дарын хъёуы, стёй 

фылдёр нуазын сыгъдёг дон кёнё 
морс, хёрын хъёуы, витамин С кём 
ис, ахём дыргътё.

ЁРХЁДЖЫ НИЗТЁ
Уымёл, дымгёджын рёстёг ёр-

хёджы ёмё астёуыстёджы низтё 
стыхджын вёййынц. Се «’взёрдёр» 
– ёндыснёг, астёуыстёджы хъанзы 
нервыты кёрёттё ёлхъывд куы ‘рцё-
уынц, уёд. Фёкарздёр вёййынц ёр-
хёджыты рыстытё дёр.
Цы кёнын хъёуы? Уазалёй дёхи 

хъахъхъён. Низ фёкарздёр кёны-
нён, дохтыртё куыд зёгъынц, афтё-
мёй уазал бацыд (простуда) дёр фаг 
у. Уымё гёсгё хёстёг ма цу рынчын-
тём. Дёхи нё фёриссын кёнгёйё, 
райсомёй кён зарядкё, цёмёй ёр-
хёджытё ёмё астёуыстёг тасагдзи-
над ма фесафой.
Фылдёр фистёгёй цу, иу ран ма 

бад. Хуыздёр профилактикё та у ленк 
кёнын.
УЛЁФЁНТЫ НИЗТЁ
Рагуалдзёг фёкарздёр вёййынц 

улёфёнты низтё – гайморит, фарин-
гит, бронхит… Уынгмё ёнё худёй ра-
цыдтё –  изёрёй низы ахёсты фёдё.
Цы кёнын хъёуы? Ма тагъд кён дё 

худ ёмё хъуырбёттён ёфснайынмё 
ёмё, боныхъёдмё кёсгёйё, дёхи 
хъарм дар. Алы уалдзёг кёд фёрын-
чын вёййыс, уёд дохтырён дёхицён 
рафыссын кён иммунитет фидаргё-
нён хостё. Уымёй уёлдай ма фех-
хуыс уыдзысты витаминтё А, В ёмё 
К, куыд иумё, афтё хицёнтёй дёр.
ТУДЖЫ БЁРЗОНД ЁЛХЪЫВДАД
Туджы ёлхъывдад уёлёмё-дёлё-

мё кёй фёкёны, уым аххосджын у, 
атмосферёйы ёлхъывдад иу ран кёй 

нё лёууы, уый, биоритмтё ёмё бо-
ныхъёды ивддзинёдтё.
Цы кёнын хъёуы? Цёмёй дё уал-

дзёджы туджы бёрзонд ёлхъывдад 
ма тыхсын кёна, уый тыххёй йё арёх-
дёр бар ёмё йём лёмбынёг кёс – 
чи зоны, ёмё, цы хостё нуазыс, уы-
дон ивын бахъёудзён. Дё фёллад 
уадзынён фылдёр рёстёг дих кён, 
кусгё та – къаддёр. Сыгъдёг уёлдё-
фы тезгъо кён, цёхх къаддёр хёр.
МЁСТЫ МА КЁНУТ!
Психикон низтё уалдзёджы фёкарз-

дёр вёййынц. Ныхас ёрмёст уёззау 
низтыл  нё цёуы, фёлё, зёгъём, 
фёкарздёр вёййы депресси дёр...
Цы кёнын хъёуы? Фыццаджыдёр, 

цы хёрыс, уымё ёркёс: дё менюйё 
айс, кофеин кём ис, ахём нуазинёг-
тё, карз нозт, энергетиктё, сёкёр.
Хёр, дё зёрдёйы ахаст дын чи 

фёхъёлдзёгдёр кёндзён, ахём 
продукттё: банантё, цыхт, сау шоко-
лад, ирд хуыз кёмён ис, ахём дыргъ-
тё ёмё халсартё, туаг ёхсыры про-
дукттё. Сыгъдёг уёлдёфмё     тезгъо 
кён хур бон, фынёй – цас ёмбёлы, 
уый бёрц. Куысты алы сахаты фёстё 
дёр дёхицён чысыл улёфты рёстёг 
ратт – цай бацым, искёимё аныхас 
кён, къёлидоры арацу-бацу кён. Уый 
дын ёнёмёнг феххуыс уыдзён деп-
рессийыл фёуёлахиз уёвынмё.

Ёрмёг бацёттё кодта 
ГАПБАТЫ Алетё

 Фыссынц «Рёстдзинад»-мё  

Сабырдзинад ёмё ёнёниздзинад –
ёппёт адёмён

Арёх фехъусын зианы кёнё циндзинады фембёлды 
пысылмон ёмё чырыстон адёмёй кёрёдзийён ёф-
хёрён, ёнёрвёссон ныхёстё. Ёз мёхёдёг дины ку-
сёг нё дён, фёлё мё хёдзарвёндаджы хистёртё дин 
кодтой. Мё фыдымад Мерет, Зёнджиаты Майрёмы 
чызг, кастис Хъуыран, фёлё йё ратёлмац кёнын йё 
бон нё уыд. 
Хъуысатё Заманхъулы куы 

ёрцардысты, уёд Берд уы-
дис кёсгон сиахс ёмё, цё-
мёй кёсёгимё хёларёй 
цёрой, уый тыххёй хъё-
уён пысылмон дин райсын 
кодта. Сарёзтой мёзджыт, 
фёлё йё революцийы рёс-
тёг сёрён лёппутё нып-
пырх кодтой ёмё дзы клуб 
сарёзтой. Уым мёзджыты 
цы хъуыран уыдис, уый ныр 
дёр ис нёхимё. Фыццаг 
молло дзы уыдис Хъуыса-
ты Мысосты фырт Хъа-
уырбег. Фёлё абон хъёуы 
фёзынди, зёронд мёзджыт  
чи цалцёг кёны ёмё лёг-
гад чи кёны, ахём кёстёр-
тё.
Беслёныхёуы уынджы 

куы сцёйцёуём майрём-
бон, уёд дзы вёййы бирё 
адём, кёрёдзиуыл фё-
цин кёнынц. Иумё мёз-
джыты ламаз фёкёнынц 
ёмё фёкурынц адёмён 
не Скёнёгёй хорздзинёд-
тё. Арёх-иу уыдтён Турчы 
ёмё Иугонд Араббаг Эми-
ратты комдарён рёстёг. 
Уым пысылмон динён кё-
нынц стыр кад. Кёд дзы 

алы бёстётёй бирё адём 
ис, уёддёр цёрынц хёла-
рёй. Фёскуыст иумёйаг 
фынгыл ёхсёвёр скёнынц. 
Комдарён рёстёг цы ба-
зайрёгтё фёуёй кёнынц 

дуканиты, уый 30% вёййы 
асламдёр. Хёрёндонмё 
дё бон у бацёуын райсо-
мы фарастёй изёры ёхсёз 
сахаты онг, ёмё хёринаг 
лёвар заказ скён. Сё ком-
дард куы ахицён вёййы, 
уёд кёрёдзийён лёвёрт-
тё фёкёнынц. Фёарфётё 

кёнынц, фёзёгъынц «Дё 
комдард хъабыл уёд!» Пы-
сылмон дин кёныс, зёгъгё, 
уёд, кёд ёндёр бёстёйё 
дё, уёддёр дыл бацин 
кёндзысты. 
Уыдтён, Грознайы цы ног 

мёзджыт сарёзтой, уым. 
Мидёмё бацёугёйё, мё 
дзабыртё раластон ёмё, 
дин чи кодта, уыдоны раз 
мё уёрджытыл ёрлёууыд-
тён ёмё уыдонимё ламаз 
скодтон.
Афтё вёййы, ёмё бё-

рёгбётты бацёуын, чы-
рыстон дин кём кёнынц, 
уырдём, аргъуанмё, ёмё 
адёмы дингёнджытём 
гёсгё цырёгътё балхёнын 
ёмё сё ссудзын. Сёвёрын 
сё, адём сё кём ёвё-
рынц, уым. Ракурын  Хуы-
цауёй сабырдзинад ёмё 
ёнёниздзинад ёппёт адё-
мён, хиуёттён.
Бетъырбухы уёвгёйё, не 

‘фсинимё бацёуём Хъа-
зайнаг Аргъуанмё ёмё дзы 
нёхи Хуыцауыл бафёдзёх-
сём.

 Диныл хёст адём кё-
рёдзимё зёрдёхёлар 
цёстёй кёсынц. Мён куы 
бафёрсынц, цавёр диныл 
хёст дё, зёгъгё, уёд мё 
дзуапп вёййы ахём: «Алы 
дин дёр у хорз, кёд ёмё 
хёссы адёмён сабыр-
дзинад, амоны сын кёрё-
дзи уарзын, кёрёдзийён 
лёггад кёнын, зын сахат 
кёрёдзийы уёлхъус ёрба-
лёууын, баххуыс кёнын, дё 
бон куыд у, афтё». 
Заманхъулы пысылмон ди-

ныл хёст адём бирё уыд. 
Бирётё дзы, сё къух куыд 
амыдта, уымё гёсгё хадз 

скодтой Меккёмё. Заман-
хъулы цёрджытёй бирётё, 
ёвёццёгён, абон дёр нё 
зонынц, сё фыдёлтё хадз 
кёй скодтой, уый. Уымё 
гёсгё сын сё мыггёгтё 
ныффыстон ацы ёрмё-
джы, ёмё сё ёрхъуыды 
кёнём: Хъёстуаты Хъуы-
бады, Дудар, Хъауыр-
бег, Афёхъо, Милдзыхты 
Шошо, Бибо, Хъуысаты 
Темыр, Тега, Гока-Ха-
дзы, Мысост, Мыртазты 
Дзёрёхмёт, Гоци, Пули, 
Цорёты Елмырзё, Дёх-
цыхъо, Айларты Агуыбе, 
Къониаты Калау, Сида-
хъаты Дыдти, Кодзырты 
Гонно, Дзгойты Саулёг, 
Ёлбегаты Бехъан, Галаз-
ты Дудар, Сохиты Илас, 
Мырыкаты Гаппо, Мыр-
тазты Бабо (Хадз-1880-
1930 азты).
Ацы номхыгъд бацёттё 

кодта Хъёстуаты Батыр-
бег 1996 азы, мёнмё та йё 
радта Кодзырты Майтыбег 
(рухсаг уёнт се ‘ппёт дёр).
Ацы мыггёгтё ууыл дзу-

рёг сты, ёмё лёгдзинад, 
ёгъдаухъуаг кёй нё уыдыс-
ты нё фыдёлтё. Дин у за-
къон, ёмё йын йё домён-
тё ёххёст кёнын хъёуы.
Дзёбёхёй цёрут, ёнё-

низёй, уё хорз фыдёлты 
ном аргёйё.

ХЪУЫСАТЫ Асёхмёт, 
ёнёштатон уацхёссёг

 Культурё  

 «Стыр гастрольтё» Ирыстоны
Евгений Вахтанговы номыл Цёгат Ирыстоны Уы-

рыссаг театр рагёй уарзон у нё рёспубликёйы те-
атрдзаутён. Фыццаг хатт йё дуёрттё байгом кодта 
1871 азы 15 апрелы. Театры историимё ёнгом баст 
сты, канд нё республикё ёмё Уёрёсейы нё, фёлё 
ма фёсарёнты дёр зындгонд режиссертё, актертё 
ёмё драматургты нёмттё. Йё фыццаг пьесётё ам 
ныффыста Михаил Булгаков, йё фыццаг спектакль-
тё дзы сёвёрдта Евгений Вахтангов. Ирон литера-
турон ёвзаджы бындурёвёрёг Хетёгкаты Къоста 
арёзта нывтё йё фыццаг спектакльтём.
Уёрёсейы Федерацийы 

Культурёйы министрады 
ёппётуёрёсеон гастро-
лон пъланмё гёсгё Борис 
Щукины номыл Театралон 
институты «Стыр гастроль-
тё» 10-ём ёмё 11-ём 
апрелы ацыдысты Дзёу-
джыхъёуы. Евгений Вах-
танговы номыл Уырыссаг 
театры сценёйыл програм-
мё «Стыр гастрольтё»-йы 
студентон хайады фёлгё-
ты равдыстой Гёздёнты 
Гайтойы романы бынду-
рыл фыст пьесё «Ёхсёвы 
фёндёгтё». Сёвёрдта 
йё Ася Князева.

– Ёппётуёрёсеон гас-
тролон-концертон пъланы 
фёрцы нё бёстёйы алы 
регионты цёрджытён дёр 
сё бон уыдзён федералон 
театрты ёвёрд спектакль-
тём бакёсын, уарзон кол-
лективы концерт фенын, 
– фёбёрёг кодта УФ-йы 
культурёйы министр Оль-
гё Любимова. 
Гёздёнты Гайтойы ро-

маны бындурыл фыст пье-
сё «Ёхсёвы фёндёгтё» 
ёвёрд ёрцыд фыссё-
джы райгуырды 120 азы 
юбилеймё. Уацмысы сю-
жеты ёвдыст ёрцыд 30-
ём азты уырыссаг эми-

грацийы цард Парижы. 
Спектакльмё кёсгёйё, 
театрдзаутё аныгъуыл-
дзысты ёнкъард хъуыды-
ты, банкъардзысты, йё 
Райгуырён бёстёйё чи 
фёхауд, уыцы адёмы 
рыст зёрдёйы хъуыдытё 
ёмё ёрхёндёгдзинад, 
амондмё бёллицтё ёмё 
рухс фёндтё… Фесёфт 
кёйдёр зёххыл сё кёд-
дёры кад… 

Спектаклы размё Ев-
гений Вахтанговы номыл 
Цёгат Ирыстоны Уырыс-
саг театры цы пресс- 
конференци ацыд, уым 
республикёйы дзыллон 
хабархёссёг фёрёзты 
минёвёрттимё фембёл-
дысты РЦИ-Аланийы куль-
турёйы министры хёди-
вёг Хъуссёты Зёлинё, 
Уырыссаг театры директор 
Владимир Уваров, сове-

тон ёмё уёрёсейаг театр 
ёмё кинойы актер, те-
атралон педагог, Щукины 
номыл театралон институ-
ты ректор Евгений Кня-
зев ёмё йё чызг, спекта-
клы режиссер Ася Князева.

– Ёхсызгон у, ёнусы 
фёстё Гёздёнты Гайто 
фёстёмё Уёрёсемё, 
йё райгуырён Ирыстон-
мё кёй ёрыздёхт, уый. 
Куыд зонём, афтёмёй 
уый фёсарёнтём афтыд, 
фёлё уёддёр йё  зёрдё 
Уёрёсе ёмё йё чысыл 
райгуырён Ирыстонимё 
баст уыд. Кёд цыфёнды 
зындзинёдтё бавзёрста, 
уёддёр никуы рахъаст 
кодта нёдёр Ирыстонёй, 
нёдёр Уёрёсейё. Гайто-
иу афтё дзырдта: «Ёз ме 
’взагыл мё къух никуы 
сисдзынён». Уый  уырыс-
саг ёвзагыл дзырдта, уы-
мён ёмё йёхи ирон ёв-
заг нё зыдта, Бетъырбухы 
кёй схъомыл, уый аххо-
сёй. Фёлё йё уидёгтё 
Ирыстонимё баст кёй 
сты, уый алкёддёр амыд-
та, – загъта Евгений Кня-
зев.
Спектаклы архайынц Бо-

рис Щукины номыл Теа-
тралон институты цыппё-
рём курсы студенттё. Сё 
аивадон разамонёг – УФ-
йы сгуыхт артист, профес-
сор Михаил Петрович 
Семаков. 
Уыцы бон ма студенттё 

Вахтанговы Хёдзар Арт-
кафейы равдыстой концерт 
«Ахуыр кёнём артисттё 
уёвыныл». Равдыстой дзы 
сё хуыздёр вокалон ёмё 
поэтикон сфёлдыстад.  

ГЁБУАТЫ Галинё

 Аивад  

Ёрыгон нывгёнджыты 
равдыст

Цёгат Ирыстон-Аланийы Нывгёнджыты цёдисы 
байгом ёрыгон нывгёнджыты ёрвылазон равдыст 
«Молодость Осетии». Архайынц дзы, нывкёнынады 
йё фыццаг къахдзёфтё чи кёны, ёрмёст уыдон нё, 
фёлё ма Уёрёсейы Нывгёнджыты цёдисы уёнгтё 
дёр: АБЫСАЛТЫ Фатимё, СЁБАНТЫ Ирбег, КЁР-
КУЫСТЫ Стеллё ёмё иннётё. Аивадуарзджыты 
размё цы куыстытё рахастой, уыдоныл автортё ар-
хайдтой азы дёргъы. 

– Тынг ёхсызгон мын у, 
абон ам уый бёрц ёры-
гон фёлтёр кёй уынын, 
уый. Ёрвылаз цымыдисёй 
базонгё вёййём нё фё-
сивёды куыстытимё. Ныв-
гёнджыты цёдисы съезды 
ёрцыдыстём ахём хат-
дзёгмё, цёмёй саразём 
фёсивёдон секци, йё 
сёрдар уал ын сбёлвырд 
кодтам. Кёй зёгъын ёй 
хъёуы, фёзминаг нывгён-
джытё иу азмё не свёй-
йынц, ууыл хъуамё рацёуа 
дзёвгар рёстёг, – загъ-
та Нывгёнджыты цёдисы 
сёрдар Мёргъиты Тай-
мураз. 
Равдыст йё тематикё 

ёмё техникёйё у алыхуы-
зон, ёвдыст дзы ёрцыдыс-
ты портреттё, натюр-
морттё ёмё куклатё. 
Архайдтой дзы 62 авторы, 
куыстыты нымёц – 150-мё 
хёстёг. Архайджытё сты 
Цёгат Ирыстоны Хетёгка-
ты Къостайы номыл Пад-
дзахадон университет, Цё-
гат Кавказаг паддзахадон 
металлургон институт ёмё 
Дзанайты Азанбеджы но-
мыл аивёдты училищёйы 
студенттё.  

– Алы нывгёнёг дёр цы-
дёр ногдзинад бахёссы 
йё ёрмдзёфмё. Ёрмёст 
цавёрдёр бёлвырд хъуы-
ды нё, фёлё ма авторён 
йё цардмё цёстёнгас ёв-
дисёг куыстытё ам бирё 
ис. Фёсивёдон равдыст 
алкёддёр февдисы рай-
рёзт, автор йё фыццаг 

къахдзёфтё куы акодта, 
уёдёй, дзёвгар рёстёг 
рацёугёйё, йё куысты-
ты цы аивта, уый. Алы хатт 
дёр хиуыл кусын фё-
хъёуы, ёмё, цас фылдёр 
архайа ёрыгон автор рав-
дыстыты, уый бёрц ём йё 
куыстыты хъёндзинёдтё 
зындзысты хуыздёр.  Ал-
кёмён дёр арфё кёнын, 
фылдёртё уын бантысёд, 
– загъта Нывгёнджыты цё-
дисы уёнг Сёбанты Ир-
бег.
Равдыст рауад тынг зёр-

дёмёдзёугё, алы уазёг 
дёр дзы йёхицён ссар-
дзён зёрдёмёдзёугё-
дёр цымыдисаг  куыст.

 Сфёлдыстадон равдыст 
алкёмён дёр йё бон фе-
нын у 10 сахатёй изёры 7 
сахатмё, ахёсдзён зёр-
дёвёрёны мёйы 15-ём 
бонмё. 

ЦЁГЁРАТЫ Эльмирё



Футбол

Сё хъазт та нё 
фёрёстмё

Ивгъуыд сабат ёмё хуыцаубоны Уёрёсейы     
Фыццаг къорды футболон чемпионаты командётё 
акодтой 26-ём хъёзтытё. Дзёуджыхъёуы ко-
мандё «Алани» уазёгуаты фембёлд Красноярскы 
«Енисей»-имё.
Ирыстойнаг командёйы 

Сыбырмё балц сё хёрз-
тёй нё рауад. Нё хъаз-
джытё ёруагътой ёгёр 
бирё рёдыдтытё, ёмё 
уыдонёй спайда кодтой 
фысымтё. Нё футбо-
листты архайдыл, чи 
зоны, ёмё ёвзёрыр-
дём фёзынди, Мёскуыйы 
рёстёгмё гёсгё, хъазт 
райсомы 9 сахатыл кёй 
райдыдта, уый дёр. 
Красноярскы цёр-

джытён уый уыд сихоры 
13 сахаты, ёмё уыдонён 
уый раджыйыл нымад нё 
уыд. Зёгъын хъёуы уый 

дёр, ёмё ацы фембёлд 
чемпионаты къёлиндармё 
гёсгё хъуамё цыдаид 14 
апрелы, фёлё хаст ёр-
цыд дыууё боны раздёр-
мё. Кёд ахём аххосёгтё 
уыд, уёддёр, чи ён-
хъёл уыди, ёмё «Алани» 
афтё бынтон лёмёгъёй 
равдиса йёхи.
Хъазт райдыдта «Ени-

сей»-ы ныббырстытёй. 

Алайнёгты бахъуыд 
къёрцхъусдёр уёвын, 
фёлё сын уый ацы хатт 
нё бантыст. 9-ём ми-
нутыл «Енисей»-ы ёр-
дёгхъахъхъёнёг, «Ала-
ни»-йы раздёры хъазёг 
Андрей Мазурин спайда 
кодта уазджыты хъахъ-
хъёнджыты рёдыдёй 
ёмё, дуаргёс Ростислав 
Солдатенкойы фёсай-
гёйё, пурти «Алани»-йы 
дуары фёмидёг кодта. 
«Енисей» размё рацыд 
1:0-ёй, фёлё фысымтё 
ноджы фёныфсджындёр 
сты ёмё та размё 

атындзыдтой. 22-ём мину-
тыл сё хъазёг Александр 
Ломакин хыгъд скодта 
2:0. Ууыл цыппар мину-
ты куы рацыд, уёд та 
«Енисей»-ы хъахъхъёнёг 
Виталий  Стежко 3-аг гол 
бакъуырдта, ёмё фыццаг 
тайм ахицён 3:0 хыгъдёй 
«Енисей»-ы пайдайён. 
Хъазты дыккаг хайы 

дёр «Алани»-йы уавёр 

нал фёхуыздёр. Уый нё, 
фёлё ма 62-ём мину-
тыл фысымтё Ростислав 
Солдатенкойы дуары 
бакъуырдтой 4-ём гол, 
ёмё хыгъд ссис 4:0. Ахём 
худинаджы уавёр чысыл 
фёфёлмёндёр кодта, 
Ислам Машуковён 85’-
ём минутыл цы иунёг 
дзуаппон гол бакёнын 
бантыст, уый. Хъазт ахи-
цён 4:1 хыгъдёй «Ени-
сей»-ы пайдайён. 
Нё командё дёргъвё-

тин рёстёг йёхи афтё 
лёмёгъёй кёй ёвдисы, 
уый ёнкъард хъуыдытыл 
бафтыдта йё иузёрди-
он фарсхёцджыты. Уыдон 
зонын фёнды, ацы къуых-
цытё цёимё баст сты, 
уый. 

«Алани»-йы фёстаг 

лёмёгъ архайд, ёвёц-
цёгён, уёззау хъуыды-
тыл бафтыдта йё сёй-
раг тренер Евгений 
Калешины дёр, ёмё 
уый тыххёй загъта: «Ко-
мандё уый бёрц рёстёг 
йё къахыл фидар слёу-
уын кёй нё фёразы, 
уымё хъёуы бындуронёй 
ёркёсын. Уыцы аххостё 
хауынц, куыд тренертём, 
афтё хъазджытём дёр. 
Ёрцыд рёстёг сё дыу-
уёты ’хсёнмё дёр ивд-
дзинёдтё бахёссынён. 
Ацы фарстайыл ныхас 
кодтам «Алани»-йы хицау 
Гуыриаты Владими-
римё, ёмё уый дёр ма-
химё у разы».

«Алани» йё иннё радон 
фембёлд акёндзён 20 
апрелы Грознайы «Вол-
гарь»-имё.

27-ём туры фембёл-
дтытё ахицён сты ахём 
хыгъдтимё: «Волгарь» – 
«Тюмень» – 1:2, «Черно-
морец» – «Акрон» – 0:0, 
«Химки» – «Шинник» – 0:1, 
«Енисей» – «Алани» – 4:1, 
«Сокол» – «Торпедо» – 0:2, 
«Арсенал» – «СКА-Хаба-
ровск» – 1:0, ПФК «Кубань» 
– «КамАЗ» – 1:0, «Родина» 
– «Ленинградец» – 2:0.   

Ãàçåò óàäçû ÐÖÈ-Àëàíèéû Ìûõóûð ¸ì¸               
äçûëëîí êîììóíèêàöèòû êîìèòåò.

Ãàçåò ðåãèñòðàöèãîíä ¸ðöûä Áàñòäçèíàäû, 
èíôîðìàöèîí òåõíîëîãèò¸ ¸ì¸ äçûëëîí 

РЕКЛАМЁ, ХЪУСЫНГЁНИНЁГТЁ

 Цёлхёмбырд  

Номдзыд композиторы ёфсёддон сгуыхтытё 

Национ наукон библиотекёйы аивёдты хайады 
уыд цёлхёмбырд. Ныхас дзы цыд номдзыд ирон 
композитор, фольклорист, рухстауёг ёмё ёхсёнадон 
архайёг Галаты Барисы цард, бирёвёрсыг сфёлдыс-
тадон, зонадон ёмё ёфсёддон архайдыл.  
Сарёзтой йё  УФ-йы 

музыкалон ёхсёнады 
республикон хайад, Национ 

библиотекёйы аивёдты 
хайады кусджытё, Хуссар 
Ирыстоны Галаты Барисы 

мемориалон хёдзар-му-
зейы разамынд, Терчы хъа-
захъхъёгты культурёйы 
центры  минёвёрттё ком-
позиторы райгуырдыл 135 
азы сёххёсты кадён. 
Сёйрагдёр дзы ныхас 

цыд, Галаты Барисы ёф-
сёддон архайд ёмё, 

фыццаг дунеон хёсты цы 
сгухтытё равдыста, нё 
бёстёйы ёфсады куы уыд, 
уёд дзы аивады уаг бёр-
зонддёр кёныныл куыд 
архайдта, ууыл. 
Ц ё л х ё м б ы р д ы 

мидисджын ныхас ракодтой: 
историон наукёты кандидат 

Феликс Киреев, Галаты 
Барисы номыл мемориалон 
хёдзар-музейы директор 
ёмё йё хёдивёг  Гаглойты 
Лианё ёмё Гёбёраты 
Андрей, Терчы хъазахъ-
хъёгты культурёйы центры 
сёргълёууёг Владимир 
Писаренко, 58-ём ёфса-
ды ёфсёддон оркестры 
дирижер Артем Лагутский, 
Дзёуджыхъёуы епархийы 
минёвар Василий Грибен-
ченко.
Фембёлды рёстёг йё 

архайджытё бакастысты 
Галаты Барисы цард ёмё 
бирёвёрсыг сфёлдыс-
тадон ёмё ёфсёддон 
фёндёгты тыххёй  режис-
сертё Туаты Теминёйы  ист 
документалон кинонывёй 
мидисджындёр скъуыд-
дзёгтём. 
Цёгат Ирыстоны 

паддзахадон филармонийы 
вокалон къорд «Уацамон-
гё» ёмё Дзёуджыхъёуы 
епархийы зарёггёнджытё 
акодтой ирон адёмон ёмё 
дины зарджытё. 

 Зындгонд  компози-
торы райгуырды 135 азы 
юбилеймё уагъд ёрцыд но-
марён къёлиндар ёмё йё 
биографион буклет. 

ГАСАНТЫ Валери 
   

 Ахудынён  

Мёрдтён – къёсёртё 
Нё рагфыдёлтёй нём баззадис бирё ёгъдёуттё. 

Ирон адём «мёрдты бёстё» ис, зёгъгё, кёй ёууён-
дынц, уымё гёсгё зёронд мёрдтён афёдз иу хатт 
скёнём сё номыл фынджыдзаг, Джеоргуыба – Уас-
тырджимё кувён къуыри куы фёвёййы, уёд фыццаг 
майрёмбонёй фёстёмё.
Уыцы ёгъдау скодтой нё 

сыхёгтё Хуытъинаты Му-
рикты хёдзары дёр. Куыд 
ёмбёлди, афтё «рухсаг» 
загътой, уёдё куыд. Фёс-
тагмё йё Мыкалгабыртёй 
балхынцъ кодтой...
Хистёрён бадти 

Балаты Таймураз. 
Муриккимё ёрд-
хёрдтё уыдысты, ёмё 
ма сём, ёвёццёгён, 
аназын цыдис. Кёрё-
дзимё бакастысты, ёмё 
хистёр дзуры дзагдармё, 
арахъхъ рауадз, зёгъгё. 

Сыхёгтёй чидёр дзуры, 
цавёр сидт, дам, ма 
кёнём. Хистёр сын афтё: 
«Цёй, бархи хъуыддаг 
у, ёмё къёсёртё баф-
тауём ёххёст». Бирё 
фёхудтысты, уёдё цы, 
ома, мёрдтён цавёр 
къёсёртё ис, фёлё сё 
уёддёр бануёзтой. 
Дыккаг майрёмбоны та 

сё зёронд мёрдтён дыу-
уё кёрдзыны скодтой Ба-
латё. Фынгён хистёрёй 
ничи бакуымдта, ёмё 
хёдзары хицауён йёхи 

сбадын кодтой. "Рухсаг" 
загътой, куыд ёмбёлы, 
афтё. Мыкалгабырты рё-
гъы фёстё уырдыглёу-
уёг, сёхи ёмгар, арахъхъ 
рауадза, зёгъгё, афтё 
йё хистёр фёрсы: «Цы 
сидт ма кёнём?» Ёмё 
уёд уый афтё бакодта: 
«Къёсёртён рёгъ нал 
кёнём» «Мёрдтён цавёр 
къёсёртё ис, дё сёры 
зонд фёцыди?» – фёр-
сы йё хистёр. «Фё-
лёуу-ма, Мурикты мёр-
дтён ис къёсёртё, фёлё 
уё мёрдтён нёй, нё?» 
Фёхудтысты, уёдё цы, 
фёлё уёддёр бануёзтой 
«мёрдты» къёсёрты рёгъ 
дёр. 

БАЛАТЫ Эльбрус

 Ёхсёнад  

Бирё сывёллёттё – сомбоны ныфс
ЦАКЪОТЫ Ахуырбеджы фырт Вячеслав цёры 

Горётгёрон районы Куырттаты хъёуы. Йё цардёмбал   
ЦАКЪОТЫ-ТАДЕТЫ Илонёимё царды рауагътой 
ёмё хъомыл кёнынц ёхсёз сывёллоны. 

Уёвгё, хистёры – 
Тугъаны, ёвёццёгён, сы-
вёллон схонын дёр бынтон 
раст нё уыдзён. Хъыг ын, 
мыййаг, куы уа – лёппу 
ёнёхъён фёндзём 
къласмё цёуы, фёлёг 
кёны! Йё кёстёртё – 
Дзерассё ёмё Сослан 

ма кёстёркъласонтё сты, 
чызг ёртыккаг, лёппу та 
дыккёгём къласмё цёуы. 
Бэлё ёмё Тамерланы 
райсомёй рёвдауён-
донмё ахонынц, изёрёй 
та – хёдзармё, гъе куыд 
вёййы, афтё. Ёппёты 
кёстёр – Алыбег нырма 

у хёрзгыццыл, ёртыккаг 
аз ыл цёуы. Тынг бирё 
уарзы йё дзёбёх нана 
Кларёйы, иу уысм дёр 
ёнё уымёй нё фёразы. 

Вячеславён йёхи фыд 
Ахуырбегён дёр уыдис 
цыппар ёфсымёры ёмё 
цыппар хойы. Ёгъдауыл 
хёст, нымад бинонтё 
уыдысты канд сё рай-
гуырён хъёу Задёлесчы 
нё, фёлё ёнёхъён 
Дыгургомы дёр. Сё фыд 

Хъёрёсе ёмё сё мад   
Сабеон Мария сё хъомыл 
кодтой куыстуарзаг, адё-
мимё цёрёгёй, ал-
чидёр сё ссис бинонтё, 

баззадис сын бирё цот, 
цоты цот...
Ёмё йё хорз хистёрты 

бафёзмыныл бацархайдта 
Вячеслав дёр. Кёд ма 
ёрыгон у, уёддёр ёй 
хорз ёмбары – бирёсы-
вёллонджын бинонтё сты 
ёхсёнады, паддзахады 

фидар бындур, йё бёл-
лиццаг сомбон, мыгга-
гён та – ныфс ёмё йё 
фёхёцён цавёрфёнды 
рёстёг дёр. Вячеславён 

йё кёстёр ёфсымёр 
Ёхсарён дёр ис цыппар 
сывёллоны.
Нё гыццыл Ирыстоны 

ахём бинонтё фылдёрёй  
фылдёр кёнёд азёй-аз-
мё!..

ХЁМЫЦАТЫ Морис

ЦАКЪОТЫ Вячеслав ёмё 
Илонё сё кёстёртё ёмё сё 
хорз нана – Вячеславы мад 

Кларёимё

 Спортивон фидиуёг 

Командётё Хъ Р Ё Х П О

1. Акрон 26 13 7 6 35-21 46

2. Химки 26 13 6 7 40-30 45

3. Динамо 25 13 5 7 26-14 44

4. Родина 26 12 8 6 41-21 44

5. Арсенал 26 11 11 4 31-18 44

6. Тюмень 26 11 7 8 30-24 40

7. Нефтехимик 25 10 7 8 25-22 37

8. Алани 26 9 10 7 30-34 37

9. Енисей 26 11 3 12 45-35 36

10. Торпедо Мёскуы 26 9 7 10 23-25 34

11. Шинник 26 9 7 10 30-36 34

12. КамАЗ 26 8 9 9 25-27 33

13. СКА-Хабаровск 26 8 7 11 25-29 31

14. Черноморец 26 7 10 9 26-29 31

15. Ленинградец 26 6 8 12 19-33 26

16. Сокол 26 6 7 13 21-43 25

17. Кубань 26 5 7 14 19-35 22

18. Волгарь 26 4 10 12 21-36 22

 Профессион ахуырад  

Дёсныдёрты-дёсныдёртё 
сбёрёг сты

Цёгат Ирыстоны паддзахадон базарадон-эко-
номикон колледжы кёронмё ахёццё сты ас-
тёуккаг профессион ахуырады кусёндётты 
хъомылгёнинёгты республикон чемпионат «Про-
фессионал»-ты ерыстё. Уый тыххёй фехъусын 
кодта РЦИ-Аланийы Ахуырад ёмё наукёйы мини-
страды пресс-службё.
Дзёуджыхъёу ёмё 

республикёйы районтёй 
профессион дёсныдзинады 
ацы ерысмё ёрбамбырд 
сты фидёны фондзсёдё 
ёрыгон специалистёй фыл-
дёр. Уыдонёй алчидёр 
бацархайдта йё зонынд-
зинёдтё равдисыныл, хуыз-
дёр суёвыныл. Чемпионаты 
программёйы уыдысты 77 
алыхуызон дёсныйад ёмё 
компетенцийё ерыстё. 

Уыдоны нымёцы: хёрина-
ггёнёг, ёфсёнвёндаджы 
диспетчер, электриктё, сис-
амайджытё, дизайнертё, 
программисттё ёмё афтё 
дарддёр.
Сёрмагонд жюри кон-

курсантты архайдмё бёс-
тон ёркаст ёмё йё уы-
наффётё фехъусын кодта. 
Афтё, ерысты уёлахиз-
дзаутыл нымад ёрцыдыс-
ты 64 студенты, дыккаг 

ёмё ёртыккаг бынёт-
ты майдантё райстой  63 
адёймаджы.
Профессион дёсны-

дзинады ерысты хицён-
дзинад уый у, ёмё ацы 
хатт чемпионатмё саккаг 
кодтой промышленнон, 
арёзтадон, хёлцадон 
ёмё ёндёр ахём орга-
низациты минёвёрттё 
дёр. Уыдонёй бирётё 
сё цёст дардтой фидёны 
специалисттыл. Уыимё, 
куыстдётджытё сту-
денттёй бирётён зёрдё 
бавёрдтой, фидёны сё 
куыстмё кёй райсдзысты, 
уымёй.

Нё уацхёссёг

